
QULUPNAY MEVASINI SUBLIMATSION USULDA QURITISHNING 
TEXNOLOGIK KO‘RSATKICHLARINI BAHOLASH 

 
ABDULLAYEV ZOKIR IKROMJONOVICH 

Namangan davlat texnika universiteti  dotsenti, q.x.f.f.d (PhD)  
E-Mail: 1zokir0808@gmail.com    
Orcid: 0009-0006-3175-2143 

SALOHIDDINOV JAXONGIR SAIDJON O‘G‘LI 
Namangan davlat texnika universiteti tadqiqotchisi  

 
Annotatsiya. Ushbu maqolada qulupnay mevasini sublimatsion usulda quritish jarayonining 
texnologik ko‘rsatkichlari tadqiq etilgan. Tajribalar davomida 10 kg qulupnay xomashyosi 
sublimatsion quritilib, jarayonning 30, 40, 50 va 54-soatlaridagi ko‘rsatkichlar hamda tayyor 
quritilgan mahsulot unumi baholangan. 2025–2026-yillarda o‘tkazilgan kuzatuvlar natijalari quritish 
davomiyligi ortishi bilan o‘rganilgan ko‘rsatkichlarning izchil kamayib borishini ko‘rsatgan. Quritish 
yakunida 2025-yilda 10 kg xomashyodan 0,84 kg, 2026-yilda esa 0,82 kg tayyor mahsulot olingan 
bo‘lib, mahsulot unumi mos ravishda 8,4 va 8,2% ni tashkil etgan. 
Kalit so‘zlar: qulupnay, sublimatsion quritish, vakuum, quritish jarayoni, quritish davomiyligi, 
texnologik ko‘rsatkichlar, namlikni kamaytirish, quritilgan mahsulot, qayta ishlash texnologiyasi. 
 
Аннотация. В статье исследованы технологические показатели процесса сублимационной 
сушки плодов клубники. В ходе экспериментов 10 кг свежих плодов клубники подвергали 
сублимационной сушке, при этом оценивали показатели процесса через 30, 40, 50 и 54 часа, а 
также выход готового сушёного продукта. Результаты наблюдений, проведённых в 2025–2026 
годах, показали последовательное снижение исследуемых показателей по мере увеличения 
продолжительности сушки. По завершении процесса сушки в 2025 году из 10 кг исходного 
сырья было получено 0,84 кг, а в 2026 году — 0,82 кг готового сушёного продукта, что 
соответствует выходу продукции 8,4 и 8,2% соответственно. 
Ключевые слова: клубника, сублимационная сушка, вакуум, процесс сушки, 
продолжительность сушки, технологические показатели, снижение влажности, сушёный 
продукт, технология переработки. 
 
Abstract. This article investigates the technological parameters of the freeze-drying process of 
strawberry fruits. During the experiments, 10 kg of fresh strawberries were subjected to freeze-
drying, and the process parameters at 30, 40, 50, and 54 hours, as well as the yield of the final dried 
product, were evaluated. The results of observations conducted in 2025–2026 showed a consistent 
decrease in the studied parameters as the drying time increased. At the end of the drying process, 
0.84 kg of dried product was obtained from 10 kg of fresh strawberries in 2025, while 0.82 kg was 
obtained in 2026, corresponding to product yields of 8.4% and 8.2%, respectively. 
Keywords: strawberry, freeze-drying, vacuum, drying process, drying time, technological parameters, 
moisture reduction, dried product, processing technology. 

 
KIRISH 
Bugungi kunda yer yuzi aholisining oziq-ovqat rasionida sifatli meva 

sabzavot  mahsulotlariga bo‘lgan talabini qondirish muhim ahamiyat kasb etadi. 
Quritilgan meva  mahsulotlari eksportbop tovar sifatida yetakchi o‘rinlardan 
birini egallamoqda. Dunyo bo‘yicha quritilgan mevalarni importi bo‘yicha  Xitoy –
jahon importining 16.9%, Hindiston –10.3%, AQSh –5.1%, Yaponiya – 4.1%, 
Pokiston –3.8%, Buyuk Britaniya – 2.6% va Germaniya – 2.4%  kabi davlatlari 

mailto:1zokir0808@gmail.com

yetakchilik qilmoqda. Halqimizni nomavsumiy muddatlardan sifatli meva 
mahsulotlari  bilan ta’minlash uchun mevalarni quritish dolzarb sohalardan biri 
hisoblanadi. 

Dunyoda mevalarni quritish bo‘yicha ko‘plab tadqiqotlar olib borilgan. Bu 
tadqiqotlar asosan mevalarni qisqa muddatli saqlashga va tabiiy-an’anaviy 
quritishga qaratilgan. Ayniqsa, Xitoy, Hindiston, Yaponiya, Pokiston olimlari 
mevalarni quritishning har-xil usullari bo‘yicha bir qator yutuqlarga erishgan. 
Jumladan, mevalarni quritishda oltingugurt angidridi bilan ishlov berish, saqlash 
jarayonida ozon gazi bilan ishlov berish, quritish ishlanmasida kalsiy xlorid, limon 
kislotasi, natriy metan-bisulfit kabi bir qator kimyoviy va oshlovchi moddalar 
bilan ishlov berib quritish usullari ilmiy asoslangan. Bu tadqiqotlarda asosan 
mevalarni saqlash va sifatli quritilgan mahsulot tayyorlash ustuvor vazifa etib 
belgilangan.  

O‘zbekiston sharoitida mevalarni qayta ishlashda nav tanlash hamda 
quritish usullarining tayyor mahsulot sifatiga ta’siri bo‘yicha muayyan ilmiy 
natijalarga erishilgan bo‘lsa-da, zamonaviy va resurs tejamkor quritish 
texnologiyalarini takomillashtirish dolzarb ilmiy-amaliy vazifalardan biri 
hisoblanadi. Mazkur yo‘nalishdagi tadqiqotlarning ustuvorligi O‘zbekiston 
Respublikasi Prezidentining 2022-yil 28-yanvardagi PF-60-son “2022–2026-
yillarga mo‘ljallangan Yangi O‘zbekistonning taraqqiyot strategiyasi to‘g‘risida”gi 
Farmoni, 2019-yil 23-oktabrdagi PF-5853-son “O‘zbekiston Respublikasi qishloq 
xo‘jaligini rivojlantirishning 2020–2030-yillarga mo‘ljallangan strategiyasini 
tasdiqlash to‘g‘risida”gi Farmoni hamda 2021-yil 15-dekabrdagi PQ-52-son 
“Meva-sabzavotchilik sohasini davlat tomonidan qo‘llab-quvvatlash, tarmoqda 
klaster va kooperatsiya tizimini yanada rivojlantirish chora-tadbirlari 
to‘g‘risida”gi farmon va qarorlarda [1,2,3] belgilangan qishloq xo‘jaligini ilmiy 
asosda rivojlantirish, resurstejamkor texnologiyalarni joriy etish, meva-sabzavot 
mahsulotlarini qayta ishlash va saqlash tizimini takomillashtirish hamda oziq-
ovqat xavfsizligini ta’minlash vazifalari bilan uzviy bog‘liqdir. 

O‘zbekistonda iqlim sharoiti meva-sabzavot yetishtirish uchun nihoyatda 
qulay bo‘lib, yilning deyarli barcha fasllarida turli xil mevalar yetishtiriladi. Meva 
mahsulotlari aholi ovqatlanishida muhim o‘rin tutadi. Ular tarkibida inson 
organizmi uchun zarur bo‘lgan ko‘plab vitaminlar, minerallar, uglevodlar va 
boshqa biologik faol moddalarning mavjudligi tufayli sog‘lom ovqatlanishning 
ajralmas qismi hisoblanadi. Shu bilan birga, mevalarning mavsumiyligi va tez 
buziluvchanligi sababli ularni uzoq muddat saqlash yoki qayta ishlash masalasi 
dolzarb hisoblanadi. 

 
ADABIYOTLAR TAHLILI 
V.F.Dobrovolskiy ma’lumotlariga ko‘ra, kosmonavt va astronavtlar uchun 

70–80 turga yaqin qayta ishlangan meva mahsulotlari tayyorlanib, bunda 
pasterizatsiya, sterilizatsiya hamda sublimatsion quritish texnologiyalaridan 
foydalaniladi; ushbu usullar mahsulotlarning uzoq saqlanishi, gigiyenik 
xavfsizligi, yengil vazni va biologik qiymatini ta’minlaydi [4; 16–17-b]. Mevalarni 

quritishda xomashyo turi, navi, dastlabki ishlov berish usuli va quritish rejimi 
hisobga olinib, tayyor mahsulot sifati uning tashqi ko‘rinishi, rangi, ta’mi, 
xushbo‘yligi, tarkibi va oziqaviy qiymati, shuningdek, iqtisodiy samaradorligi 
asosida baholanadi [5; 90–120-b]. Yangi mevalarda mikrobiologik, biokimyoviy 
va fermentativ jarayonlar sifatning pasayishiga sabab bo‘lganligi bois, namlikni 
tabiiy yoki sun’iy quritish orqali kamaytirish mahsulot barqarorligini 
ta’minlashning muhim usullaridan hisoblanadi. Meva xomashyosidagi suvning 
asosiy qismi erkin, qariyb 5% qismi esa hujayra kolloidlari bilan bog‘langan 
holatda bo‘lib, mahsulotni 22–24% namlik darajasigacha quritish uning uzoq 
muddat saqlanishi va mikrobiologik barqarorligini ta’minlashda muhim ahamiyat 
kasb etadi [6; 122–127-b]. 

 
METODLAR 
Tadqiqot obyekti sifatida yangi qulupnay mevasi olingan. Tajribalar ikki yil 

— 2025 va 2026-yillarda amalga oshirilgan. Har bir tajribada 10 kg qulupnay 
xomashyosi sublimatsion quritishga qo‘yilgan. Sublimatsion quritish mahsulot 
tarkibidagi suvni past harorat va vakuum sharoitida muzlatilgan holatdan 
bevosita bug‘ holatiga o‘tkazib chiqarishga asoslangan. Tajriba davomida 
jarayonning 30, 40, 50 va 54-soatlaridagi ko‘rsatkichlar qayd etilib, quritish 
yakunida olingan tayyor mahsulot massasi hamda uning dastlabki xomashyo 
massasiga nisbatan chiqimi aniqlangan. Tadqiqotlarda aynan shu vaqt intervallari 
bo‘yicha kuzatuvlar olib borilgan. 

 
TADQIQOT NATIJALARI 
Sublimatsiya usuli – bu mahsulot tarkibidagi suvni past haroratda, vakuum 

muhitida muzlatilgan holatdan bevosita bug‘ holatiga o‘tkazish orqali olib 
tashlash texnologiyasidir. Ushbu usul o‘zining mahsulot sifati, xususan, rang, 
shakl, ta'm va oziqaviy qiymatning maksimal darajada saqlanishi bilan ajralib 
turadi. Quyida 2025 va 2026 yillarda qulupnay mevasini sublimatsion quritish 
jarayonidagi suv bug‘latish ko‘rsatkichlari hamda tayyor mahsulot chiqimi tahlil 
qilinadi. 

1-jadval 
Sublimatsiya usulida quritishda qulupnay mevasidan mahsulot chiqishi 

Xom ashyo 
miqdori, kg 

Mevalarini quritish davomidagi suv bug‘latish ko‘rsatkichlari va quritilgan 
tayyor mahsulot chiqish miqdori 

30 soat 
o‘tib,% 

40 soat 
o‘tib,% 

50 soat 
o‘tib,% 

54 soat 
o‘tib,% 

tayyor quritilgan 
mahsulot chiqimi 
kg % 

2025 yilda olib borilgan kuzatuvlar 
10 92.3 52.2 26.1 8.4 0.84 8.4 

2026 yilda olib borilgan kuzatuvlar 

10 92.4 54.3 25.8 8.2 0.82 8.2 
O‘rtacha mahsulot chiqishi 

      8.3 



AGROBIZNES, FAN VA TEXNOLOGIYALAR 
ilmiy-amaliy elektron jurnali  

 

2026-yil, sentabr. 
№9-son. 
ISSN: 3060-5245 

786 

Tajriba davomida har ikki meva turidan 10 kilogrammdan xom ashyo olinib, 
30, 40, 50 va 54 soat davomida sublimatsion quritish jarayonida suvning 
bug‘lanish foizi va yakuniy mahsulot chiqimi qayd etildi. Suv bug‘lanish 
ko‘rsatkichlari har bir vaqt oralig‘ida aniqlanib, tayyor mahsulot og‘irligi va uni 
xom ashyo miqdoriga nisbatan foizi hisoblandi. 

 
1-rasm. Qulupnayni sublimatsion quritish jarayonida ko‘rsatkichlarning 

vaqt bo‘yicha o‘zgarishi 
 

2025 yilda o‘tkazilgan tajribalar shuni ko‘rsatadiki, qulupnayning 30 soat 
ichida 92,3% suvini yo‘qotgan, 40 soatda esa bu ko‘rsatkich 52,2% gacha 
kamaygan. 50 soat o‘tgach, suv miqdori 26,1% ni tashkil etgan va 54 soatlik 
quritish oxirida atigi 8,4% suv qolgan. Natijada, qulupnaydan 0,84 kg tayyor 
quritilgan mahsulot olingan bo‘lib, bu umumiy xom ashyo massasining 8,4% ini 
tashkil etadi. 

2026 yilda ham xuddi shu sharoitda olib borilgan tajriba takrorlandi. 
Qulupnayning suv bug‘lanish darajasi o‘tgan yilga yaqin bo‘lib, 30 soatda 92,4%, 
40 soatda 54,3%, 50 soatda 25,8% suv bug‘landi. 54 soat yakunida esa 8,2% suv 
qolgan. Quritilgan mahsulot esa 0,82 kg (8,2%) ni tashkil etdi (2-rasm). 

Bu yerda ham ko‘rinib turibdiki, qulupnay mevasidan olinadigan quritilgan 
mahsulot hajmi 2025 yilda 2026 yilgiga nisbatan yuqoriroq bo‘lganligi kuzatildi. 

Tahlil natijalari sublimatsion quritishning mevalar uchun yuqori 
samaradorlikka ega usul ekanligini ko‘rsatmoqda. Qulupnayni quritilish jarayoni 
davomida suvning katta qismi 30–40 soatlar oralig‘ida bug‘lanadi, bu esa 
texnologik jihatdan eng faol jarayon davri hisoblanadi. 50 soatdan keyin esa 
suvning bug‘lanish sur’ati sekinlashadi va yakuniy suv qoldig‘i 8–9% atrofida 
bo‘ladi. Qurigan mahsulot chiqimi, ayniqsa, eksport uchun mo‘ljallangan yoki 
uzoq muddatli saqlashni talab qiladigan mahsulotlar uchun muhim ko‘rsatkich 

hisoblanadi. Ushbu tajribalar shuni ko‘rsatadiki, qulupnay mevasini quritilganda 
mahsulot chiqishi kuzatildi (8,3%), bu esa uni iqtisodiy nuqtai nazardan afzal 
qiladi. 

 

 
 

2-rasm. Sublimatsion usulda quritishda qulupnay mevasidan  
tayyor mahsulot chiqimi 

 
XULOSA 
Sublimatsion quritish texnologiyasi sifat jihatidan yuqori, oziq-ovqat 

xavfsizligi talablariga javob beradigan, ekologik toza va zamonaviy usul bo‘lib, 
mevalarni qayta ishlashda keng qo‘llanishi mumkin. Ushbu tadqiqotlar asosida 
aytish mumkinki, qulupnayni sublimatsion usulda qurutish eng mos xom ashyo 
hisoblanadi. Bu boradagi tajribalar kelgusida boshqa meva turlari bilan olib 
boriladigan tadqiqotlar uchun ham metodik asos bo‘lib xizmat qilishi mumkin.  

Umuman, sublimatsion texnologiya asosan eksportga yo‘naltirilgan yirik 
ishlab chiqaruvchilar uchun eng maqbul strategiya sifatida tavsiya etiladi. 

